
ओ३म्
‘प्रत्यक्ष वा अनुमान से जो नहीं जाना जाता वह वेदों से अवश्य जाना जाता है, यही वेदों का वेदत्व है: आचार्य सायण’
-मनमोहन कुमार आर्य, देहरादून।
[image: C:\Users\Manmohan\Desktop\New folder\IMG_20170318_110913.JPG]विश्व प्रसिद्ध विद्वान आचार्य शंकराचार्य जी ने ‘परा-पूजा’ नाम से एक लघु पुस्तक लिखी है जिसमें कुल 9 श्लोक हैं। इसका सातवां श्लोक है ‘प्रदक्षिणा ह्यनन्तस्य ह्यद्वयस्य कुतो नतिः। वेदवाक्यैरवेद्यस्य कुतः स्तोत्रं विधीयते।।’ इसका अर्थ है कि अनन्त की प्रदक्षिणा सम्भव नही, द्वितीय के बिना नमन सम्भव नहीं, वेदवाक्यों से अज्ञेय की स्तुति का विधान कैसे हो सकता है? आर्यजगत के उच्च कोटि के विद्वान व मनीषी स्वामी विद्यानन्द सरस्वती जी ने शंकराचार्य जी की पुस्तक ‘परा-पूजा’ पर व्याख्यान व टीका लिखी है जिसका प्रकाशन आर्यजगत के लब्ध प्रतिष्ठित प्रकाशक श्री प्रभाकरदेव आर्य जी ने अपने प्रकाशन संस्थान ‘श्री घूड़मल प्रह्लादकुमार आर्य धर्मार्थ न्यास, हिण्डोन सिटी’ से किया है। उद्धृत श्लोक में ‘वेदवाक्यैरवेद्यस्य’ पद आये हैं जिसका तात्पर्य यह है कि वेदवावक्यों से अज्ञेय ईश्वर की स्तुति का विधान कैसे हो सकता है अर्थात् नहीं हो सकता। ‘वेदवाक्यैरवेद्यस्य’ पद पर टीका करते हुए स्वामी विद्यानन्द सरस्वती जी ने महत्वपूर्ण बातें लिखी हैं और इसका सप्रमाण खण्डन किया है। पाठकों के लिए हम इसे उद्धृत कर रहे हैं। 

	स्वामी विद्यानन्द सरस्वती जी लिखते हैं कि जिसे वेदवाक्यों से नहीं जाना जा सकता, उसकी स्तुति (स्तोत्र) का विधान कैसे हो सकता है अथवा वह स्तुति का विषय कैसे हो सकता है? परन्तु गीता (15.15) में स्पष्ट कहा है--‘वेदैश्च सर्वैरहमेव वेद्यः’ अर्थात् सब वेदों से वह (ईश्वर) ही जाना जाता है। राधाकृष्णन जी ने इसका अर्थ किया है--‘He who is to be known by all the Vedas.’ कठोपनिषद् (2.15) में लिखा है--‘सर्वे वेदा यत्पदमामन्ति’ अर्थात् जिस पद (ओम्) का वेद बार-बार वर्णन करते हैं--”The word which the Vedas rehearse’ (Radha-Krishnan). आगे गीता में कहा है--‘यदक्षरं वेदविदो वदन्ति’ (8.11) अर्थात् जिसे वेद के जाननेवाले अविनाशी कहते हैं। स्वयं वेद कहता है--‘यस्तन्न वेद किमृचा करिष्यति’ (ऋग्वेद 1.164.39) अर्थात् जो उसे (परमात्मा को) नहीं जानता वह वेद से क्या लेगा, अर्थात् उसका वेद का पढ़ना व्यर्थ है। इसका तात्पर्य है कि समस्त वेद का प्रतिपाद्य विषय परमात्मा है। इसलिए (स्वामी शंकराचार्य जी का) यह कहना कि ‘परमात्मा को वेदों से नहीं जाना जा सकता’ सत्य का अपलाप करना है। वस्तुतस्तु--

भूतं भव्यं भविष्यच्च सर्वं वेदात् प्रसिध्यति’। -मनु. 12.97

	सायणाचार्य ने अपने तैत्तिरीयसंहिता भाष्य के उपोद्धात में लिखा है--

प्रत्यक्षेणानुमित्या वा यस्तूपायो न बुध्यते।
एतं विदन्ति वेदेन तस्मात् वेदस्य वेदता।। 

प्रत्यक्ष से वा अनुमान से जो अर्थ नहीं जाना जाता वह वेदों से अवश्य जाना जाता है। यही वेदों का वेदत्व है।  

परमेश्वर की स्तुति का विधान कैसे हो सकता है या वह स्तुति का विषय कैसे हो सकता है, यह कथन भी उपलब्ध प्रमाणों के विपरीत है। ऋग्वेद के प्रथम मन्त्र में कितना स्पष्ट कहा है--‘अग्निमीळे पुरोहितम्’ मैं सबसे पूर्व विद्यमान अग्निस्वरूप परमेश्वर की स्तुति करता हूं। यास्क ब्रह्म को वेद का मुख्य प्रतिपाद्य मानते हुए निरुक्त (7.4.8) में कहते हैं--‘महाभाग्याद्देवताया एक आत्मा बहुधा स्तूयते’ अर्थात् देवता (परमेश्वर) के अत्यन्त ऐश्वर्यशाली होने से एक ही देवता की अनेक प्रकार से स्तुति की जाती है। वेद का आदेश है--

‘तमुष्टुहि यो अन्तः सिन्धौ सूनुः सत्यस्य’। -अथर्व. 6.1.2

अर्थात् हे उपासक ! तू उसी की स्तुति किया कर जो तेरे हृदयसागर के भीतर विद्यमान है, जो सत्य का प्रेरक है और सशक्त है। ‘मा चिदन्यद् विशंसत’ (अथर्व. 20.85.1) किसी अन्य की विविध स्तुतियां मत किया करो। सामवेद को तो मुख्यतः स्तुति या उपासना का वेद कहा गया है--

‘सामभिः स्तुवन्ति’। -काठक ब्राह्मण। 

स्वामी विद्यानन्द जी का उपर्युक्त व्याख्यान पढ़ने के बाद हमें शंका होती है कि क्या मान्य शंकाराचार्य जी ने वेदों के यथार्थ स्रूवचरूप को स्वामी दयानन्द जी व उनके पूववर्तियों की तरह सम्पूर्णता में समझा व जाना था? एक अन्य महत्वपूर्ण बात जो हमारे इस लेख का कारण बनी है वह आचार्य सायण की यह मान्यता कि जो बात व ज्ञान प्रत्यक्ष व अनुमान से भी नहीं जाना जा सकता उसका ज्ञान वेदों से अवश्य होता है। इतना ही नहीं उन्होंने यह भी कहा है कि यही वेद का वेदत्व है। इन वाक्यों और ऋषि दयानन्द की मान्यताओं में यहां पूर्णतः समानता व एकता है। हमने जो अध्ययन किया उससे भी यही निष्कर्ष निकलता है कि यदि वेदों का ज्ञान न होता तो संसार में मनुष्यों को परा व अपरा विद्याओं का सत्य ज्ञान न हो पाता। परा व अपरा विद्याओं का आधार व मूल कारण ईश्वर व उनका वेद ज्ञान ही है। आचार्य सायण के विचार व मान्यता से यह भी ज्ञात वा सिद्ध होता है कि हमारे वैज्ञानिक जिस सत्य को नहीं देख पायें है व देख पायेंगे उन ईश्वर, जीवात्मा एवं कारण प्रकृति को भी वेदों द्वारा ही जाना जा सकता है। इन विषयों में वेद ही एकमात्र प्रमाण है। 

आज के लेख में हमने स्वामी विद्यानन्द सरस्वती जी को उद्धृत किया है। हम उनके आभारी हैं। स्वामी जी जब जीवित थे तो हम उनके ग्रन्थों को पढ़ते थे। उनको पत्र लिखते थे व वह हमें उनका उत्तर देते थे। आज भी उनके कुछ पत्र सुरक्षित हैं। दूरभाष पर भी उनसे बातें हुई थीं। सन् 1997 में स्वामी विद्यानन्द सरस्वती जी का उदयपुर के सत्यार्थ प्रकाश न्यास की ओर से सम्मान वा अभिनन्दन किया गया था। उन्हें इस अवसर पर 31 लाख रूपये की धनराशि भेंट की गई थी जो स्वामी जी ने न्यास को उनकी योजनाओं को पूरा करने के लिए लौटा दी थी। हम इस अभिनन्दन समारोह में उपस्थित थे। यशस्वी आर्यनेता व विद्वान तथा ऋषिभक्त आचार्य भद्रसेन जी के सुपुत्र कैप्टेन देवरत्न आर्य जी इस अभिनन्दन समारोह के मुख्य प्रेरणास्रोत थे। अधिकांश धनराशि भी उन्होंने ही संग्रहित की थी, ऐसा हमारा विश्वास व अनुमान है। कैप्टेन साहब से हमारे प्रेम, स्नेह व श्रद्धापूर्ण सम्बन्ध थे। उनका हमारे साथ हुए पत्र व्यवहार का संग्रह हमारे पास है। उन्होंने हमें स्वामी विद्यानन्द सरस्वती जी का अभिनन्दन पत्र तैयार करने का दायित्व, हमारी असमर्थता व्यक्त करने पर भी, सौंपा था। हमने सामवेद भाष्यकार एवं अनेक वैदिक ग्रन्थों के प्रणेता ऋषिभक्त श्रद्धेय डा. रामनाथ वेदालंकार जी को यह बात बताई तो उन्होंने हमें अभिनन्दन पत्र का प्रारूप तैयार करने को कहा। हमने वह बनाया और उन्हें दिया, उन्होंने उसमें आमूलचूल परिवर्तन कर नया अभिनन्दन पत्र बनाया था। जब फरवरी, 1997 में अभिनन्दन के समय इसका वाचन किया गया तो तालियों की गड़गड़ाहट से यह पता चल रहा था कि लोग उसके एक एक शब्द को कितना पसन्द कर रहे हैं। हम यहां इतना और कहना चाहेंगे कि स्वामी विद्यानन्द सरस्वती जी आर्यजगत के उच्च कोटि के विद्वान व ऋषि भक्त थे। उन्होंने ऋषि के समर्थन में जो साहित्य लिखा है वह बहुत उच्च कोटि का साहित्य है। उनके प्रमुख ग्रन्थ हैं तत्वमसि, वेद मीमांसा, अनादि तत्व दर्शन, अध्यात्म मीमांसा, सृष्टि विज्ञान और विकासवाद, मैं ब्रह्म हूं, सत्यार्थ भास्कर (दो वृहद खण्ड), भूमिका भास्कर (दो वृहद खण्ड), संस्कार भास्कर, Bramhasutra, आर्ष दृष्टि, दीप्तिः, रामायण (भ्रान्तियां और समाधान), द्रौपदी का चीरहरण और श्रीकृष्ण, आर्यो का आदि देश और उनकी सभ्यता, खट्टी मीठी यादें (आत्म-कथा) आदि। संस्कार भास्कर की प्रेरणा हमने स्वामी जी को रामलाल कपूर ट्रस्ट, बहालगढ़-सोनीपत के एक उत्सव में दी थी। तब उन्होंने हमे कहा था उनकी सस्कारों में गति नहीं है। हमने उन्हें डा. रामनाथ वेदालंकार जी का इस विषय का सन्देश भी दिया था। कुछ समय बाद हमने देखा कि यह ग्रन्थ प्रकाशित हो गया। इसे ले जाकर हमने डा. रामनाथ वेदालंकार जी को दिखाया था। कई दिनों तक उन्होंने इसे अपने पास रखा और बाद में लौटा दिया था। आचार्य रामनाथ जी को भी यह ग्रन्थ अच्छा लगा था। स्वामी विद्यानन्द जी के के समस्त साहित्य के प्रकाशन एव प्रचार की व्यवस्था की जानी चाहिये। इस दृष्टि से आर्यसमाज हमें उदासीन दिखाई देता है। आर्यसमाज को एक ऐसे नेतृत्व की आवश्यकता है जो इस विषय को भी अपने एजेण्डा में सम्मिलित करे। आचार्य सायण के उन वचनों को पढ़कर हमें प्रसन्नता हुई जिनका हमने लेख में उल्लेख किया है। यही इन पंक्तियों के लेखन का कारण बना है। पाठक लेख को पसन्द करेंगे यह आशा है। इसी के साथ हम लेख को विराम देते हैं। ओ३म् शम्।

  -मनमोहन कुमार आर्य
पताः 196 चुक्खूवाला-2
देहरादून-248001
फोनः09412985121







ओ३म्
“ऋषिभक्त श्री ललित मोहन पाण्डेय विषयक हमारे कुछ संस्मरण”
-मनमोहन कुमार आर्य, देहरादून।
[image: C:\Users\Manmohan\Desktop\Lmandey.jpg]	 श्री ललित मोहन पाण्डेय जी हमारे पुराने मित्र हैं। लगभग 40 वर्ष से अधिक समय से हम परस्पर परिचित हैं। आप भी आर्यसमाज धामावाला देहरादून के सदस्य रहें और हम भी। आरम्भ से ही हमारी निकटता रही है। हम प्राय मिलते रहते हैं और जब भी अवसर होता है तो एक दूसरे के निवास स्थान पर आते जाते रहते हैं। हमारी भेंट का उद्देश्य एक दूसरे के हालचाल जानने के अतिरिक्त आर्यसमाज के सिद्धान्तों व संगठन से जुड़ी चर्चाओं सहित देश व समाज की स्थिति पर विचार करना होता है। जब भी मन करता है हम परस्पर फोन पर भी चर्चा कर लेते हैं। आज भी हमने अनेक विषयों पर लम्बी वार्ता की। ज्ञान व जानकारियों के आदान प्रदान से दोनों को ही लाभ होता है। विगत दिनों हमने आर्यसमाज के दो ग्रन्थ मंगाये जिनमें एक पं. गंगा प्रसाद उपाध्याय जी की मनुस्मृति थी और दूसरा ग्रन्थ ‘सत्यार्थप्रकाश कवितामृत’ था। प्रथम ग्रन्थ की 6 व द्वितीय की 5 प्रतियां प्रकाशक व साहित्य प्रचार संस्था से प्राप्त की थी। इसका एक सैट पाण्डेय जी लिया। पाण्डेय जी से हमें उत्साहवर्धक एवं प्रेरणादायक विचार मिलते रहते हैं। प्रायः अपने अपने जीवन की सभी बातें हम एक दूसरे से कर लेते हैं। पाण्डेय जी की ही तरह हमारे एक सुहृद मित्र श्री आदित्यप्रताप सिंह हैं जो हमारे सुख-दुःख व हितों का ध्यान रखते हैं। सप्ताह में एक बार अवश्य मिलते हैं। हमारे निवेदन पर वह इस वर्ष ऋषि जन्म भूमि टंकारा भी गये थे। इससे पूर्व वह कम से कम 10 बार टंकारा जा चुके हैं। इस समय उनकी अवस्था 78 वर्ष है फिर भी प्रेम व स्नेहवश वह 3.5 किमी. की दूरी पर स्थित अपने निवास से पैदल हमारे निवास आते हैं और इतनी दूरी वापिस जाने में भी तय करते हैं। हम उन्हें अपने दो पहिया वाहन से घर छोड़ने की बात करते हैं परन्तु वह टाल जाते हैं। उनकी इस मित्र भक्ति को देखकर हम गदगद हो जाते हैं। ऐसे हमारे अनेक मित्र हैं। पाण्डेय जी का स्थान अपना अलग ही है।

श्री ललित मोहन जी ऋषि भक्त है।योगाभ्यास में उनकी विशेष प्रवृत्ति है। अपने जीवन में वह स्वामी दिव्यानन्द सरस्वती, योगधाम, हरिद्वार से निकट से जुड़े रहे हैं। आर्यसमाज के अन्तर्गत योग में प्रवृत्त अनेक योगाभ्यासियों के बारे में आपको ज्ञान हैं। एक बार आपने हमारा परिचय देहरादून के ही श्री चरण सिंह जी नामी वानप्रस्थी व्यक्ति से कराया था जो अपने जीवन मे सरकारी सेवा में उच्च अधिकारी थे तथा सेवा निवृत्त होकर योगाभ्यास में प्रवृत्त हो गये थे। आप नित्यप्रति यज्ञ भी करते थे और चार-पांच घंटे की निद्रा लेने के अतिरिक्त शेष समय में ईश्वर के ध्यान व स्वाध्याय में ही लगे रहते थे। पाण्डेय जी एक बार हमें उनके निवास पर ले गये थे। तब वह वानप्रस्थी थे और काषाय वस्त्र धारण करते थे। उस दिन आपने मौन व्रत रखा हुआ था। आरम्भ में उनके पुत्र ने हमें मिलने से यह कह कर मना कर दिया था कि उनका मौन व्रत होने से वह मिल नहीं सकेंगे। हमारे इस आग्रह कि हम वार्ता नहीं करेंगे, दर्शन करने आयें हैं व दूर से दर्शन कर ही सन्तुष्ट हो जायेंगे। यह बात उनके पुत्र द्वारा उन्हें कही गई तो वह मिलने के लिए तैयार हो गये थे। हम दोनों मित्रों को बैठक में बैठाया गया। वह बैठक में आये और हमें आसान देकर आप भी हमारे निकट एक आसन पर बैठ गये। तत्पश्चात आपने बोलकर ईश्वर से प्रार्थना की और अतिथियों का सत्कार करने के लिए मौनव्रत तोड़ने के लिए ईश्वर से क्षमा प्रार्थना की थी। तब हम लगभग 1 घंटा व कुछ अधिक उनके सान्निध्य में रहे थे। इस अवसर पर अनेक चर्चाओं में मुख्य चर्चा ऋषि दयानन्द व ईश्वर की स्तुति, प्रार्थना व उपासना विषयक बातों पर हुई थी। ईश्वर की स्तुति व प्रार्थना कैसे करें, इसका स्वरूप उन्होंने प्रार्थना करके प्रस्तुत किया था। निरन्तर धाराप्रवाह व ईश्वर के अनेक विशेषणों का प्रयोग करते हुए प्रार्थना करते जा रहे थे जिसे देख कर हम हतप्रभ रह गये थे। इस भेंट से पूर्व व पश्चात हमें उन जैसा महात्मा नहीं मिला था। हम अनुमान करते हैं कि वह आर्यसमाज में ऐसे संन्यासी हैं जिन्होंने शायद् ईश्वर साक्षात्कार कर रखा है। वर्तमान में वह आर्य वानप्रस्थ एवं संन्यास आश्रम, ज्वालापुर (हरिद्वार) में रहते हैं और स्वामी केवलानन्द जी के नाम से प्रसिद्ध हैं। 

एक बार पाण्डेय जी ने हमें अपने एक पुराने योगाभ्यासी वानप्रस्थी बन्धु अमर मुनि जी से भी मिलाया था। हम लोग लगभग तीन-चार वर्ष पहले वैदिक साधन आश्रम तपोवन के ग्रीष्मोत्सव पर मिले थे। आपने भी हमें लगभग डेढ़ घंटे तक अपनी योग विषयक दिनचर्या और उपलब्धियों के बारे में बताया था। हमने वीडियो रिकार्डिंग की थी परन्तु एक घंटे की अवधि से अधिक हो जाने के कारण वह नष्ट हो गई थी। हमारा जो मोबाइल था उसमें एक घंटा व उससे कम अवधि की वीडियों ही एक बार में बन सकती थी। महात्मा अमर मुनि जी स्वामी दिव्यानन्द जी के शिष्य रहे हैं। सम्प्रति आप दिल्ली के आस पास रहते हैं। वयोवृद्ध हैं। कई कई घण्टों तक ध्यान में बैठते हैं। उस वीडियों के नष्ट हो जाने का हमें दुःख हैं अन्यथा हम उसके कुछ भाग व पूरा वीडियों ही अपने मित्रों से साझा करते हैं। उस वीडियों के नष्ट होने के बाद हमने दूसरा वीडियों बनाया था जो हमारे कम्प्यूटर में कहीं उपलब्ध है। पहली वीडियों की बातें मुख्य थी जबकि दूसरी वीडियों की बातें कम महत्वपूर्ण हैं। एक बार वह वीडियो देखकर उसमें यदि हमें प्रस्तुत करने योग्य कुछ लगा तो उसे फेस बुक पर प्रस्तुत करेंगे। 

पाण्डेय जी ने हमें स्वामी दिव्यानन्द सरस्वती जी से भी एक बार मिलाया था। उस साक्षात्कार पर एक आलेख हम यथासमय, लगभग 10 माह पूर्व, फेस बुक पर डाल चुके हैं। स्वामी दिव्यानन्द जी ने उस अवसर पर बताया था कि एक बार वैदिक साधन आश्रम तपोवन की पहाड़ियों पर स्थित वनाच्छादित आश्रम में कई घंटे की समाधि लगी थी। 

पाण्डेय जी देहरादून में ही निवास करते हैं, अतः माह में कई बार हमारी परस्पर बैठक हो जाती है और हम आर्यसमाज व योग विषयक चर्चायें कर लेते हैं। इस प्रकार की अधिकांश चर्चायें हम या तो पाण्डेय जी या श्री कृष्णकान्त वैदिक शास्त्री जी से ही कर पाते हैं। आप दोनों को आर्यसमाज व वैदिक सिद्धान्तों का अच्छा ज्ञान है। वैदिक जी तो अध्ययन व लेखन आदि में विशेष रूचि रखते हैं। आपका पुस्तकालय भी आर्य साहित्य से समृद्ध है। ऐसे मित्रो का होना हमारे लिए प्रसन्नता का कारण हैं। 

-मनमोहन कुमार आर्य
पताः 196 चुक्खूवाला-2
देहरादून-248001
फोनः09412985121

